20. Конкурс серти бӧрйӧмын участвуйтӧм вылӧ конкурсса комиссиялысь ӧткажитӧм йылысь помшуӧмсӧ оформитӧны конкурсса комиссиялӧн сёрнигижӧдӧн да ыстӧны дінму операторлы сійӧс кырымалан лунсянь 1 уджалан лунысь оз сёрджык.
21. Дінму оператор конкурсса комиссиялысь конкурс серти бӧрйӧмын участвуйтны ӧткажитӧм йылысь помшуӧмсӧ босьтан лунсянь 3 уджалан лун чӧжӧн ыстӧ претендентлы сы серти примитӧм помшуӧм йылысь гижӧда уведомление ӧткажитан помкаяс индӧмӧн.
22. Сэк, кор примитӧма конкурс серти бӧрйӧмын участвуйтны лэдзӧм йылысь помшуӧм, конкурсса комиссия донъялӧ документъяссӧ, тэчӧ баллъяс, рейтингуйтӧ содтӧд муртӧсъяс серти, кутшӧмъясӧс урчитӧма тайӧ Положениеса 23 пунктын, тавося косму тӧлысь 30 лунӧдз бӧръясӧ пыртӧмӧн.
23. Претендентъясӧс конкурс серти бӧрйӧм вылӧ содтӧд муртӧсъясӧн лоӧны:
1) “велӧдысь” чин серти медводдза квалификация категория (эскӧдысь документ – квалификация категория сетӧм йылысь тшӧктӧд да (либӧ) уджпас небӧгын пасйӧд) – 3 балл;
2) “велӧдысь” чин серти вылыс тшупӧда квалификация категория (эскӧдысь документ – квалификация категория сетӧм йылысь тшӧктӧд да (либӧ) уджпас небӧгын пасйӧд) – 5 балл;
3) претендентлӧн матыс да/либӧ мӧд велӧдан предметъяс велӧдны позянлун (эскӧдысь документъяс – матыс да/либӧ мӧд велӧдан предмет серти уджсикасын содтӧд тӧдӧмлун босьтӧм йылысь документ) – 5 балл;
4) велӧдан предмет, педагогика, психология юкӧнын учёнӧй степень (эскӧдысь документ – учёнӧй степень сетӧм йылысь помшуӧм) – 7 балл;
5) Россия Федерацияса да Россия Федерацияса субъектъяслӧн канму наградаяс (эскӧдысь документ – наградитӧм йылысь помшуӧм да (либӧ) уджпас небӧгын пасйӧд) – 5 балл;
6) велӧдан организациялӧн нырвизьлы лӧсялысь ведомствоса наградаяс (эскӧдысь документ – наградитӧм йылысь помшуӧм да (либӧ) уджпас небӧгын пасйӧд) – 2 балл;
7) претендент лоӧ педагогика уджалысьяслысь уджсикасын кужанлунсӧ петкӧдлан ставроссияса очнӧй конкурсъясын, кутшӧмъясӧс котыртӧ канму политика лӧсьӧдӧм да збыльмӧдӧм серти да ӧтув велӧдан юкӧнын нормативнӧй инӧда регулируйтӧм серти уджмогъяссӧ збыльмӧдысь федеральнӧй олӧмӧ пӧртысь власьт орган, федеральнӧй этапъясын вермысьӧн, призёрӧн, лауреатӧн, дипломантӧн (эскӧдысь документ – вермысьлӧн, призёрлӧн, лауреатлӧн, дипломантлӧн диплом да (либӧ) конкурсса кывкӧртӧдъяс йылысь тшӧктӧд) – 5 балл;
8) претендент лоӧ педагогика уджалысьяслысь уджсикасын кужанлунсӧ петкӧдлан ставроссияса очнӧй конкурсъясын, кутшӧмъясӧс котыртӧ канму политика лӧсьӧдӧм, збыльмӧдӧм серти да ӧтув велӧдан юкӧнын нормативнӧй инӧда регулируйтӧм серти уджмогъяссӧ збыльмӧдысь федеральнӧй олӧмӧ пӧртысь власьт орган, муниципальнӧй да республиканскӧй этапъясын вермысьӧн, призёрӧн, лауреатӧн, дипломантӧн (эскӧдысь документ – вермысьлӧн, призёрлӧн, лауреатлӧн, дипломантлӧн да (либӧ) конкурс бӧртасъяс йылысь тшӧктӧд) – 2 балл;
9) претендент лоӧ педагогика удж нырвизьяс серти наука, научно-практическӧй конференцияясын участвуйтысьӧн – 2 балл (эскӧдысь документ –  наука, наука-практическӧй конференцияын участвуйтысьлӧн сертификат);
10) конкурс серти бӧрйӧмын участвуйтӧм вылӧ документъяс сетан кадпасӧдз вит вося кадколастысь велӧдысьлӧн методическӧй материалъяслысь печатайтӧм публикацияяс, кутшӧмъяслӧн эм педагогика ӧткотыр петкӧдлысьяслӧн рецензия (эскӧдысь документ – дипломъяс либӧ сертификатъяс, кутшӧмъяс эскӧдӧны публикуйтӧмсӧ, ӧтуввез-ресурс вылӧ ссылка да (либӧ) периодическӧй изданиелӧн лист бокъяс, педагогика ӧткотыр петкӧдлысьлӧн рецензия) – 5 баллӧдз, а стӧчджыка:
ӧти печатнӧй публикация – 2 балл;
кык печатнӧй публикацияысь абу этшаджык – 3 балл;
куим да унджык печатнӧй публикация – 5 балл;
11) претендент лоӧ велӧдан организация помалысьӧн, кӧні эм “велӧдысь” чин серти вакансия, кутшӧм пырӧ прӧст чинъяслӧн лыддьӧгӧ, да кӧсйӧ уджавны тайӧ велӧдан организацияын (эскӧдысь документ – велӧдчӧм йылысь документлӧн копия, кутшӧмӧс босьтӧма индӧм велӧдан организацияын) – 3 балл;
12) педагогика уджлӧн стажыс 10 воысь унджык (эскӧдысь документ –  уджпас небӧг) – 2 балл;
13) ӧти велӧдан организацияын 5 воысь унджык коставлытӧг педагогика удж (эскӧдысь документ – уджпас небӧг) – 2 балл;
14) Коми Республикаса административнӧй шӧринсянь муниципальнӧй районлӧн, кар кытшлӧн муниципальнӧй юкӧныс, кӧні меститчӧма велӧдан организация, ыліджык 400 км-ысь – 10 балл;
15) олан пункт, кӧні меститчӧма велӧдан организация,  муниципальнӧй районлӧн, кар кытшлӧн муниципальнӧй юкӧнса административнӧй шӧринсянь, кытчӧ пырӧ олан пунктыс, ыліжык: 
100 километраысь – 5 балл;
80 километраысь – 4 балл;
60 километраысь – 3 балл;
40 километраысь – 2 балл;
20 километраысь – 1 балл.
Велӧдан уджын кадръясӧн могмӧдан мытшӧдлысь ёсьлун (дефицит) тӧд вылын кутӧмӧн претендентлы содтӧны 5 баллӧдз сэк, кор претендентлысь документъяссӧ конкурсса комиссияӧн экспертнӧя донъялан кадпас вылӧ:
чиныс лоӧ вакантнӧйӧн куим воысь унджык – 5 балл;
чиныс лоӧ вакантнӧйӧн кыксянь куим воӧдз – 3 балл;
чиныс лоӧ вакантнӧйӧн ӧти восянь кык воӧдз - 1 балл.
24. Конкурсӧн бӧрйӧм нуӧдігӧн быд претендентлы арталӧны ӧтвывтӧм баллсӧ тайӧ Пӧрадокса 23 пунктын индӧм муртӧсъяс серти пуктӧм баллъяс ӧтувтӧмӧн. 
Босьтӧм бӧртасъяссӧ ранжируйтӧны, медыджыд значениесянь заводитӧмӧн да медічӧт значениеӧн помалӧмӧн, да артмӧ претендентъяслӧн ӧтувъя рейтинг да быд торъя прӧст чин серти претендентъяслӧн рейтинг. 
Претендент, коді босьтіс быд торъя прӧст чин серти медуна балл, лоӧ  прӧст чин серти рейтингӧвӧй бӧрйӧмын вермысьӧн.
Сэк, кор баллъяс лыдыс ӧткодь, тӧдчанаторйӧн лоӧ дінму операторӧн документъяс пасъян кадпас да кад, кутшӧмъясӧс индӧма тайӧ Положениеса 8 пунктын.
Сэк, кор прӧст чин вылӧ сетӧма сӧмын ӧти заявление, то претендентӧс, коді лӧсялӧ тайӧ Положениеса 18 пунктӧн урчитӧм корӧмъяслы, лыддьӧны прӧст чин серти рейтингӧвӧй бӧрйӧмын вермысьӧн.
25. Прӧст чин серти рейтингӧвӧй бӧрйӧмын вермысьяслысь ӧтвывтӧм баллъяссӧ ранжируйтӧны медыджыд значениесянь заводитӧмӧн да медічӧт значениеӧн помалӧмӧн да артмӧдӧны конкурсын участвуйтысь став прӧст чинъяс серти вермысьяслысь рейтинг.
Конкурсса комиссия индӧ конкурсӧн бӧрйӧм вермысьяслысь лыдсӧ сьӧмкуд ассигнованиеяс мында, кутшӧмъясӧс урчитӧма Коми Республикаса республиканскӧй сьӧмкудйын Министерстволы лӧсялана финансӧвӧй во вылӧ ӧтчыдысь компенсация мынтӧмъяссӧ збыльмӧдӧм вылӧ (водзӧ – сьӧмкуд ассигнованиеяс мында).
Став прӧст чинъяс серти рейтингӧвӧй бӧрйӧмын вермысьяс, кодъяс босьтісны медыджыд балл лыд, лоӧны конкурсӧн бӧрйӧм вермысьясӧн сьӧмкуд ассигнованиеяс мында.
Сэк, кор балл лыдыс ӧтмында, вынаӧн лоӧ дінму операторӧн претендентлысь тайӧ Положениеса 8 пунктын индӧм документъяссӧ пасъян кадпас да кад.
26. Конкурсӧн бӧрйӧм вермысьясӧс индӧм серти конкурсса комиссиялӧн помшуӧм оформитсьӧ сёрнигижӧдӧн да ыстыссьӧ дінму операторлы кырымалан лунсянь 1 уджалан лунысь оз сёрджык.
27. Конкурсса комиссияӧн примитӧм помшуӧм подув вылын дінму оператор ыстӧ конкурсӧн бӧрйӧм вермысьяслы сылӧн бӧртасъяс йылысь уведомление тайӧ Положениеса 26 пунктын индӧм сёрнигижӧд босьтан кадпассянь 2 уджалан лунысь оз сёрджык.
Конкурсӧн бӧрйӧм вермысьяслы уведомлениеын вӧзйӧны:
ветлыны (кӧсйӧм серти) бӧрйӧм велӧдан организацияӧ  сылӧн администрация да педагогика коллективкӧд тӧдмасьӧм могысь, а сідзжӧ мӧдлаӧ овны вуджӧмкӧд да удж вылӧ пырӧмкӧд йитчӧм мытшӧдъяс разьӧм могысь; 
сетны Министерствоӧ гижӧмӧн мӧдлаӧ овны вуджӧм да велӧдан организациякӧд 5 воысь оз этшаджык кадколаст вылӧ уджалан сёрнитчӧм кырымалӧм вылӧ сӧгласлун (водзӧ – мӧдлаӧ овны вуджӧм вылӧ сӧгласлун).
Мӧдлаӧ овны вуджӧм вылӧ сӧгласлун форма вынсьӧдсьӧ Министерствоӧн да меститчӧ Министерстволӧн официальнӧй сайтын сійӧс вынсьӧдан лунсянь 5 уджалан лунысь оз сёрджык.
28. Сэк, кор конкурс серти бӧръян бӧртасъясын конкурсӧн бӧрйӧм вермысьясӧс индӧма тайӧ Положениеса 25 пунктӧн урчитӧм лыдысь этшаджык, дінму оператор конкурсса комиссиялӧн помшуӧм подув вылын вӧзйӧ претендентъяслы, кодъяслӧн претендентъяслӧн ӧтувъя рейтинг серти медуна балл, но кодъяс эз лоны вермысьясӧн, видлавны прӧст чинъяслӧн лыддьӧгысь вакансияяссӧ.
Претендентъяслы вӧзйӧны видлавны да бӧрйыны вакансияяссӧ претендентъяслӧн ӧтувъя рейтингын наӧн босьтӧм баллъяс чинан принцип серти. 
Вакансияяс водзӧ бӧрйыны позянлун йылысь юӧрсӧ, уведомлениесӧ, кӧні эм тайӧ Положениеса 27 пунктын индӧм юӧрыс, дінму оператор ыстӧ претендентъяслы реквизитъяс серти, кутшӧмъясӧс индӧма заявлениеын, сёрнигижӧд кырымалӧм бӧрын 5 уджалан лунысь оз сёрджык кадколастӧ, кутшӧмӧс индӧма тайӧ Положениеса 26 пунктын.
Сэк, кор тайӧ пунктын индӧм претендентлӧн мӧдлаӧ овны вуджӧм вылӧ сӧгласлун воӧ Министерствоӧ уведомлениеын урчитӧм кадколастъясӧ, конкурсса комиссиялӧн помшуӧм подув вылын сійӧс пыртӧны конкурсӧн бӧрйӧм вермысьяслӧн списокӧ, кутшӧм вынсьӧдсьӧ Министерстволӧн тшӧктӧдӧн.
29. Сэк, кор конкурсӧн бӧрйӧм вермысь эз сет мӧдлаӧ овны вуджӧм вылӧ сӧгласлун тавося лӧддза-номъя тӧлысь 15 лунӧдз кадколастӧ бӧръясӧ пыртӧмӧн, сійӧс лыддьӧны ӧнія воын конкурс серти бӧрйӧмын ӧткажитчысьӧн да конкурсса комиссиялӧн помшуӧмӧн киритӧны конкурсӧн бӧрйӧм вермысьяс лыдысь.
Конкурсӧн бӧрйӧм вермысьлысь, коді конкурс серти бӧрйӧмын участвуйтны ӧткажитчис, бырӧдӧны “Велӧдӧм сӧвмӧдӧм” Коми Республикаса канму уджтаслӧн ӧтчыдысь компенсация мынтӧмсӧ сетан мероприятиеясын участвуйтӧм вылӧ инӧдсӧ сійӧс збыльмӧдан став кадколаст вылӧ. 
30. Сэк, кор конкурсӧн бӧрйӧм вермысь эз сет мӧдлаӧ овны вуджӧм вылӧ сӧгласлун тавося лӧддза-номъя тӧлысь 15 лунӧдз кадколастӧ бӧръясӧ пыртӧмӧн, дінму оператор конкурсса комиссиялӧн помшуӧм подув вылын вӧзйӧ участвуйтны рейтинг серти мӧд претендентлы, коді чукӧртіс медуна балл тайӧ прӧст чин серти, либӧ (сэк, кор татшӧм претендентыс абу) претендентлы, кодӧс индӧма тайӧ Положениеса 28 пунктын.
Уведомлениесӧ ыстӧны претендентлы, кодӧс индӧма тайӧ пунктын, тайӧ Положениеса 28 пунктӧн урчитӧм пӧрадокын, тавося лӧддза-номъя тӧлысь 20 лунӧдз бӧръясӧ пыртӧмӧн.
Сэк, кор тайӧ пунктын индӧм претендентлӧн мӧдлаӧ овны вуджӧм вылӧ сӧгласлун воӧ Министерствоӧ уведомлениеын индӧм кадколастӧ, сійӧс конкурсса комиссиялӧн помшуӧм подув вылын пыртӧны конкурсӧн бӧрйӧм вермысьяслӧн списокӧ, мый вынсьӧдсьӧ Министерстволӧн тшӧктӧдӧн.
31. Конкурсса комиссия заседаниелӧн сёрнигижӧд подув вылын, кутшӧмӧс урчитӧма тайӧ Положениеса 26 пунктӧн, да урчитӧм кадколастӧ мӧдлаӧ овны вуджӧм йылысь воӧм сӧгласлун подув вылын быд во сора тӧлысь 20 лунӧдз бӧръясӧ пыртӧмӧн Министерство тшӧктӧдӧн вынсьӧдӧ конкурсӧн бӧрйӧм вермысьяслысь список.
Конкурсӧн бӧрйӧм вермысьяслысь список вынсьӧдӧм йылысь Министерстволысь тшӧктӧдсӧ меститӧны Министерстволӧн официальнӧй сайтын сійӧс йӧзӧдан лунсянь 5 уджалан лунысь оз сёрджык.
32. Конкурсӧн бӧрйӧм вермысьяс, кодъяс примитісны пыр олӧм вылӧ мӧдлаӧ овны вуджӧм йылысь помшуӧм да ыстісны мӧдлаӧ овны вуджӧм вылӧ сӧгласлун, тавося кӧч тӧлысь 1 лунӧдз бӧръясӧ пыртӧмӧн сетӧны Министерствоӧ тайӧ воӧ ӧтчыдысь компенсация мынтӧмсӧ босьтӧм вылӧ шыӧдчӧм Велӧдысьлы, кодӧс бӧрйисны конкурс серти да коді локтіс (вуджис) уджавны Коми Республика мутасын меститчӧм сиктса олан пунктъясӧ, либӧ рабочӧй посёлокъясӧ, либӧ кар кодь посёлокъясӧ, либӧ 50 сюрс мортӧдз олысь лыда каръясӧ ӧтчыдысь компенсация мынтӧмсӧ сетан да видзан пӧрадок серти, мый вынсьӧдӧма Коми Республикаса Веськӧдлан котырлӧн 2020 во тӧвшӧр тӧлысь 9 лунся 4 №-а шуӧмӧн (3 №-а содтӧд), ӧтчыдысь компенсация мынтӧмсӧ бергӧдан пӧрадок серти.
33. Конкурсӧн бӧрйӧм вермысьясӧс, кодъяс кӧч тӧлысь 1 лунӧдз эз кырымавны велӧдан организациякӧд удж йылысь сёрнитчӧм, муниципальнӧй районса, кар кытшса, муниципальнӧй кытшса администрацияӧн веськӧдлысьлӧн юӧр подув вылын конкурсса комиссиялӧн помшуӧм серти киритӧны конкурсӧн бӧрйӧм вермысьяс лыдысь.
Конкурсӧн бӧрйӧм татшӧм вермысьыс вылӧ инмӧ тайӧ Положениеса 29 пунктӧн урчитӧм лоӧмторъясыс.
Тайӧ случайын конкурсса комиссиялӧн помшуӧм подув вылын тайӧ Положениеса 30 пунктӧн урчитӧм пӧрадокын дінму оператор вӧзйӧ претендентъяслы, кодъяс участвуйтісны конкурс серти бӧрйӧмын, сетны мӧдлаӧ овны вуджӧм вылӧ сӧгласлун уведомлениеын индӧм кадколастӧ.
Конкурсса комиссиялӧн сёрнигижӧд, выль претендентлӧн мӧдлаӧ овны вуджӧм вылӧ босьтӧм сӧгласлун подув вылын Министерство пыртӧ лӧсялана вежсьӧмъяс конкурсӧн бӧрйӧм вермысьяслӧн списокӧ конкурсса комиссияӧн помшуӧм босьтан лунсянь 5 уджалан лунысь оз сёрджык.
ВЫНСЬӦДӦМА
Коми Республикаса Веськӧдлан котырлӧн                                                        
2020 во тӧвшӧр тӧлысь 9 лунся 4 №-а шуӧмӧн
(2 №-а содтӧд)
Велӧдысьлы, коді локтіс (вуджис) уджавны Коми Республика мутасын меститчӧм сиктса олан пунктъясӧ, либӧ рабочӧй посёлокъясӧ, либӧ кар кодь посёлокъясӧ, либӧ 50 сюрс мортӧдз олысь лыда каръясӧ, ӧтчыдысь компенсация мынтӧмсӧ босьтан инӧд вылӧ претендентъясӧс                      бӧрйӧм серти конкурсса комиссия йылысь
ПОЛОЖЕНИЕ
I. Панас
1. Велӧдысьлы, коді локтіс (вуджис) уджавны Коми Республика мутасын меститчӧм сиктса олан пунктъясӧ, либӧ рабочӧй посёлокъясӧ, либӧ кар кодь посёлокъясӧ, либӧ 50 сюрс мортӧдз олысь лыда каръясӧ, ӧтчыдысь компенсация мынтӧмсӧ босьтан инӧд вылӧ претендентъясӧс бӧрйӧм серти конкурсса комиссия йылысь тайӧ положениеыс (водзӧ лӧсялӧмӧн – конкурсса комиссия, конкурс серти бӧрйӧм, претендентъяс) урчитӧ конкурсса комиссия уджлысь медшӧр могъяс, могъяс, пӧрадок.
2. Аслас уджын конкурсса комиссия кутчысьӧ Россия Федерацияса Оланподулӧ, Россия Федерацияса да Коми Республикаса оланпасъясӧ да мукӧд нормативнӧй инӧда актӧ, Велӧдысьлы, коді локтіс (вуджис) уджавны Коми Республика мутасын меститчӧм сиктса олан пунктъясӧ, либӧ рабочӧй посёлокъясӧ, либӧ кар кодь посёлокъясӧ, либӧ 50 сюрс мортӧдз олысь лыда каръясӧ, ӧтчыдысь компенсация мынтӧмсӧ босьтан инӧд вылӧ претендентъясӧс конкурс серти бӧрйӧм йылысь положениеӧ, мый вынсьӧдӧма Коми Республикаса Веськӧдлан котырлӧн 2020 во тӧвшӧр тӧлысь 9 лунся 4 №-а шуӧмӧн (1 №-а содтӧд), (водзӧ – конкурс серти бӧрйӧм йылысь положение) да тайӧ Положениеӧн.
II. Конкурсса комиссия лӧсьӧдан медшӧр могъяс да могъяс
3. Конкурсса комиссиясӧ лӧсьӧдӧны сы могысь, медым бӧрйыны претендентъясӧс конкурс серти.
4. Конкурсса комиссиялӧн могъясӧн лоӧны:
претендентъяслысь документъяссӧ конкурс серти бӧръян условиеяслы лӧсялӧм вылӧ видлалӧм;
конкурсӧн бӧрйӧм претендентӧс участвуйтны лэдзӧм йылысь (участвуйтны ӧткажитӧм йылысь) помшуӧм примитӧм;
конкурсӧн бӧрйӧм йылысь Положение серти претендентъяслысь документъяссӧ веськыда видлалӧм;
претендентъяслысь рейтингъяс лӧсьӧдӧм;
прӧст чин серти рейтингӧвӧй бӧрйӧмын вермысьясӧс индӧм;
конкурсӧн бӧрйӧм вермысьясӧс индӧм;
конкурсӧн бӧрйӧм вермысьяс лыдысь киритӧм.
III. Конкурсса комиссия лӧсьӧдан пӧрадок
5. Конкурсса комиссия лоӧ коллегиальнӧй органӧн.
6. Конкурсса комиссияӧ пырӧны конкурсса комиссияӧн веськӧдлысь, конкурсса комиссияӧн веськӧдлысьӧс вежысь, гӧлӧс индӧмӧн комиссиялӧн секретар, гӧлӧс индытӧг дінму операторӧс петкӧдлысь, конкурсса комиссияӧ пырысьяс. Конкурсса комиссияӧ пырысьяслӧн ӧтувъя лыдӧ пырӧ витысь оз этшаджык морт. 
7. Конкурсса комиссиялысь тэчассӧ лӧсьӧдӧны Коми Республикаса велӧдан, наука да том йӧз политика министерствоын канму гражданскӧй служащӧйясысь (водзӧ – Министерство), йӧзкотыр петкӧдлысьясысь да вынсьӧдӧны Министерстволӧн тшӧктӧдӧн.
